
Datorrena datorrela, guk eutsi

Zuei guztioi, Euzko Alderdi Jeltzalearen barruko nahiz kanpoko egitura osatzen duzuenoi, deitu dizuegu talde-adierazpenezko egintza batean parte hartu, lepoz lepo jarri eta, Euskal Herriko atal garrantzitsua osatzen dugun aldetik, herriaren eskubideak defendatzen tinko segituko dugula adierazteko. Izan ere, une latz hauetan, Espainiako eskuindar nazionalistek nahiz ETAren harrokeriak, bere kabuz aritu, eta inoren ordezkari izan barik ere beste batzuk erail, estortsio egin, mehatxu egin eta izutzen dituela, gure herriaren eskubideak nabarmen zapaltzen dituztelako biek ala biek.


Betiere gaitzetsi eta arbuiatu dugu indarkeria erabiltzea helburu politikoak erdiesteko. Sekula ez dugu, ez indarrik, ez mehatxurik erabili. Lau urte igaro dira PPren gobernuak eta espainiar hedabideek anbiguo deitu zigutenetik; gero ETArekin bat gatozela aldarrikatu eta helburu berdinak ditugula salatu dute, eta azkenik, gure ideologia dela-eta, ETAren sorburua bera garela esan digute. Ez da berbaldi edo saio egiterik, ezta esataririk agertzerik ere, euskal arazoa, eta bereziki ETA, Batasuna edo EAJren gaineko gaia larrutzen edo jipoitzen ez bada. Euskal herritarrekiko gorrotoa injektatu diete espainiar herritar xumeei, bertako guztiak zaku berean sartuta. Gaur egun, ez du balio ‘ETA ez, euskal herritarrak bai’ leloak; bai, ordea, ‘ETA ez, euskal herritarrak ere ez!".


Ingurumaria ederto girotu dute, ‘gizartearen kezka’ biztuarazi... eurek esaten dioten moduan, Euskadin lotsa barik euren interes politikoaren arabera gura dutena egin ahal izateko, haien aldekoen oniritziz; bestalde, euskal herritarrak Espainiatik apurka-apurka bereizten doazen bitartean, euskal nazionalista erradikalak poz-pozez dabiltza. 


ETAren aitzakiaz, ETA=Batasuna eta EAJ=ETA eta Batasunaren abokatua delako pellokeriaz, eta Dorre Bikien ondorea baliatuta, Bush-en arrazoibidea ederto ikasi dute: "nire alde ala terrorismoaren alde" edo "gurekin ala ETArekin". Jakin dezaten gu sekula ez garela ETArekin egon, ezta inola Aznarren PP honekin ez PSOErekin ere. Zorionez, batzuengandik zein besteengandik aldentzeko esparru zabal eta askeak daude.


Espainiako Gorteek erabaki dute alderdi politiko bat desegitea, Batasuna hain zuzen ere. Batasuna euskal lurraldeetan sortu eta bertan hedatu da. Eusko Legebiltzarrak, berriz, legez kanpo uztearen aurka jo du, gehiengo osoz. Madrilgo agintariek Nazioaren martimuiloa atera dute sototik, Cadizko Konstituzioan "euskal arazoa" zelaitzeko asmatu zuten tresna bera, hain zuzen, hark azpian harrapatu baitzituen "Euskal konstituzio historikoak". Beraz, lehengo lepotik burua segitzen dugu hemen. Are latzago, 1812ko gatazka zabaldu eta gaiztotu baita, foruen aldeko zeinahi ekimen zeharo desagerrarazteraino. 


Kataluniako agintari batek esan zuen legez, Alderdien Legea izenekoa "presio eta xantaiaren" bidetik onetsi da. Alabaina, nazioarteko iritzi-organo itzaltsuak, gure moduan, gaitzetsi dute Espainiako gobernuaren lege-ekimena. 


"Demokraziaren benetako oinarria honako hau da: ikusmolde zilegi guztiek, baita demokraziaren aurkakoenek ere, adierazpide politikoa baliatzeko baimena izan behar dute.  Abiaburu horrek eztabaida guztien funtsa izan behar du".


"Debekatzea hutsegite galanta da. Britainiarrek ez zuten inoiz Sinn Fein alderdia legez kanpo utzi, ezta IRAko kideen ekintza odoltsuenak jazotako sasoian ere. Horrek lagundu zuen behin-behineko adostasun politikoa erdiesten".


"Ilegalizazioaren aurka, beste argudio pragmatiko batzuk ere aipa daitezke. Alderdi politiko bat isilarazita, euskal gazte batzuek sinets lezakete bide bakarra pistolena dela".


Boterean daudenek Turkia eta Alemaniako aurrekariak ekarri dituzte gurera. Baina turkiarren auzia aurrekaritzat jotzeak argiro islatzen du diktadura eta demokrazia bereizteko arazo franko dituela jende horrek. Gerra ostean, 50eko hamarkadan, KPD alderdia (Alemaniako Alderdi Komunista) beste Alemaniaren sortzaile eta Ekialdeko Alemanian gobernatzen zuen alderdiaren berdin-berdintsutzat hartu zuten alde honetako alemaniarrek. Konstituzio Auzitegiak legez kanpo utzi zuen KPD, baina berehalakoan DKP alderdia (Alemanen Alderdi Komunista) sortu zen, eta legez jokatzen jarraitu zuen. 


Hortaz, lege honek demokraziaren oinarrizko eskubide bi zapaldu ditu: adierazpen eskubidea eta elkartzeko eskubidea. Eta gainera, inolako ahalke barik, Gasteizko Legebiltzarra lohitu gura izan dute, euskal herritar guztien hiru laurdenen baino gehiagoren ahotsa dela kontuan hartzeke, Euskadiri zuzen-zuzenean eragiten dion gai bat baliatuz. Gure belaunaldikoek makina bat salbuespen-egoera jasan zuten Francoren erregimenean. Baina orduan, behinik behin, jendaurrean agintzen ziren.


EAJ harro dago “Alderdi Politikoen Legea” deritzon horrekiko aurkaritzaz. Azken batean, Batasunaren aurkako lege makillatua da, "Batasunak ETAren ekintzak ez gaitzestea” beste oinarririk ez daukana. Isilik egotea ez da delitua. Entzun eta isil, baiezko biribil adierazpena ez da erabatekoa. Isilik dagoenak ez du ezer adierazten. Eta hori guztia badio ETAren erailketa, bahiketa, estortsio eta mehatxu guztiak nahiz GAL taldearen eta aurreko trantsizio zein Francoren garaiko estatu-erailketa guztiak irmo eta ozen gaitzetsi dituen alderdi batek. Zoritxarrez, batzuenak eta besteenak pairatu ditugu, baina ez dugu egundo indarkeria erabili gure oinarri politikoak aldezteko. 


Lege honek ez digu bakea ekarriko, eta bai uxatuko. Aznar jauna tematu da, presio, mehatxu eta guzti, alderdi guztiek zorioneko legea onets dezaten. Bestalde, parlamentu guztiek legea betearazteko saiakera ez da ekimen ospetsua partekatzeko asmo eskuzabala, ezpada, oinarrizko abiaburu demokratikoei ihes egiten dien ekimen batean nahasteko amarrua, geroan inork atzamarraz markatu eta demokraziaren kontrako jokabide neofaxista erabili duela esaterik izan ez dezan. Horrela, nahiz eta PPk bakarrik egin zezakeen neurrigabekeria hau, parlamentuko alderdi espainol gehienak atxiki zaizkio demokrazia usteleko ekimen honi. Eta horrela jasoko du historiak.


Horrez gain, guztiz kezkatzekoak dira, gure iritziz, Garzón epaileak kaleratutako "auto" sonatuak, dagoeneko ekarri dizkiguten adur txarreko ondorioak ez ezik, barruko akatsengatik ere.


Zorionak eman gura dizkiogu Eusko Jaurlaritzari aipatu magistratuaren aurkako prebarikazio-kereila jartzeagatik. Izan ere, gure uste osoan, epaile horrek "ondorio teknikoetan ez, gezurrezko ondorioetan" oinarrituta apailatzen ditu autoak, bere eginaren bidegabekeriaz jakitun izan eta “zuzeneko doluak” bultzatzen duela.


Konstituzioan aditu Pérez Royo jaunak idatzi du merezi duela Eusko Jaurlaritzaren kereila aurkeztea; halaber, adierazi du Garzón-en autoek “legezkotasuna eta Konstituzioa nabarmen urratzen dituztela"; Batasunaren jarduera eteteko lehen autoak bazioela parlamentuek desegin behar zituztela parlamentuko taldeak. Geroko auto batean aurrekoaren kontrako irizpidea erabili zuen eta, hortaz, erabaki judizialak ukiezinak direlako abiaburua urratu du, eta baliogabetasun akatsa egotzi behar zaie biei, kontraesan nabarian erori zirelako. Gainera, aldrebeskeria juridiko ikaragarria da parlamentuko talde baten jarduera etetea alderdi baten jarduera eten delako".


Konstituzio Zuzenbideari dagokionez, betiere azaldu dugu alderdiek ez, diputatuek osatzen dutela parlamentua. Eta herritarrek hautatzen dituztenez geroztik, ez diote men egin behar alderdiari. Diputatuek "taldeak" eratzen dituzte, nahi erara baina araudiari jarraiki, eta talde batetik bestera igaro daitezke inork galarazi barik.


Olabarria jaunak dioen moduan, ezin dugu ahaztu Garzón epaileak politika jardueran egindako sartu-irten xelebreak direla eta, hainbat lege-erreforma taxutu behar izan zirela epaileen eskua mugatzeko politika eta erakundeen esparruan. 


Bestetik, gogora ekarri behar dugu Garzón-en autoak UCI eta Polizia Nazionalaren txostenetan funtsatzen direla, baina Ertzaintzari betearazteko agintzen dio, inolako frogarik aurkeztu gabe eta hutsegite larriak eginez (besteak beste, "Euskal Fondoa", AEK, Letamendia irakaslea), edo Batasunari delitu ez diren hainbat ekintza delitutzat egotziz (hala nola, presoekiko elkartasuna edo manifestatzeko deialdiak egitea).


Ez dugu gehiago luzatzerik alderdi tekniko-juridikoetan. Gainera, egunero-egunero agertzen ari dira hedabideetan.
Batasunaren aurkako legezko oldar eta jazarpen judiziala bidegabea da, eta Batasuna nahiz ETA berdinak direlako adierazpen judiziala gezurra da. Zalantzarik ez dago, Batasuna alderdiko oraingo kide batzuk ETAko kide izan dira lehen, baina beste alderdi demokratiko batzuetan ere badaude horrelakoak, eta oso nabarmenak, gainera. Bestalde, ezin dugu esan Batasunako gaurko militanteetako inor ez denik ETAko kide aktiboa. Baina bai uste dut baieztatu ahal dugula, jakinaren gainean gaudelako, Batasunako kide asko eta asko ez datozela bat ETAren ekintzekin, eta ez onartzeaz gain, pentsatzen dute ETAk kalte egiten diela nazionalisten asmoei. Aralarren zatiketa aipatzea besterik ez dugu. Batasunako kide izate hutsa terrorismo delitutzat jotzea bidegabekeria itzela da. Delituak zehazteko, badauzkagu Kode Zibila eta poliziaren ikerketa. 

Baina, zinez, gure helburua ez da Batasunaren alde egitea, bidegabekeriaren aurka jotzea baizik, eta, bide batez, ustez finkaturik zeuden oinarri demokratikoak aldeztea, une hauetan kolokan ikusten baititugu. Egia da Batasuna bidegabeki jazartzen ari direla, baina, beste alde batetik, aurretiaz sekula izan ez duen ospea bereganatzen ari da, estatuan nahiz nazioartean.

          Juan Ajuriagerraren arabera, Fraga Iribarnek asmatu zuen ETAren kondaira, eta horrek zabaldu zuen erakunde armatuaren ospea estatuan eta nazioartean. Beraz, ETAren hedapenaren errudun nagusia da. Bada, Ho Chi Minh-ek esandakoari jarraiki, armek ez dute garaipena ekartzen, “kondairak” baizik. Eta Ajuriagerraren arabera, Fragak mamitu zuen ETAren kondaira, propaganda zalapartatsua erabiliz, eta euskal nazionalismoari, baita erbestean zegoen gobernuari, deabruaren ikurra ezartzeko asmoz, ETAra bideratu zuen bere “botere mediatiko guztiaren” itua. Badakigu emaitzak zeintzuk izan diren. Eta bide batez, esan dezagun horretan aritzen direla gaur egun Aznar-Mayor bikotea eta haien makineria mediatikoa.

Hala ere, egoera bidegabe eta zapaltzaile horren aurrean, ez dirudi Batasunak legezko neurririk baliatu gura duenik bere burua defendatzeko. Esate baterako, Alderdien Legea saihesteko bide zentzuduna eduki zuen esku-eskura, baina ez zuen erabili izan nahi, edo ez zuen erabiltzerik izan. Gasteizko Legebiltzarrak legearen aurka jotzeko proposamena mahairatu zuenean, ekimenak ez zuen aurrera egin Batasunako kideen kontrako botoaren zioz. Harrigarria, benetan! Errepresio neurrien aurka, egundoko manifestazioa antolatze aldera,   esan zieten aurrekari politikorik gabeko jendea sartzea manifestazioa egiteko eskaeran, Garzón-ek ez erabiltzeko aurrekariok, eta hantuste ederraz uko egin zioten iradokizun horri. Bazekiten Ertzaintzak jarrera malgua izango zuela azken manifestazioan, baina zirikatzaile andana bat joan zen Zabalburura, ertzainak akuilatu eta eraso egin zieten.

             Hori guztia kontuan hartuta, ematen du ETA indar biziz oldartuko zaigula, eta gainera, jarduera klandestinoa bizkortuko da, Batasunako kide ohien iraultza publikoaz landa, legezko agerraldirik ezin egingo dutelako. Ingurumari horretan, Ertzaintza eta EAJ izango dira batzuen eta besteen jomuga gozoa. Nola ulertu behar da Polizia Nazionalak Iruñako egoitzan egindako ateraraztea bare-barea izatea, eta Bilboko egoitzakoa, berriz, kontu handiz presta izana? Kataluniako TV3 telebista gonbidatu zuten, baina ETB ez, kide zapalduen “numantziar erresistentzia” ondo agerian geratzeko. Guardia Zibil edo Polizia Nazionalaren aurrean sekula izaten ez duten erresistentzia hori denen aurrean erakusteko. Izan ere, haien demagogia puztearren, beste irudi bat nahiago dute: euskal polizia abertzaleak jipoitzen, Ibarretxeren gobernuaren eta EAJren konplizitateaz! “EAJren nazionalismo faltsua” eta Ertzaintza “polizia koloniala” delako gezur beltzak .  Ezer berririk ez. ETAk nazionalista ospetsu eta txalogarriak erail, estortsio egin edo mehatxatu dituenetan, txintik atera ez duten horien iruzur demagogikoaren beste saio bat. 

Haiek ez dute nahi ez Baskongadetako gobernu, ez estatutu, ez polizia kolonialik. “Burujabetasuna eta lurraldetasuna, eta nazio eskumeneko erakundeak” nahi dituzte. Everest-era igo nahi dute tarteko kanpamenturik gabe, edo beste batzuek igoeran ezarri dituzten kanpamentuak suntsituta, urratsez urrats basamortu elurtu eta izoztua gainditu eta behean utzi dituzten kanpamentuak hondatuta. 

             Gure askatasunaren Everest-era iritsi nahi dugunok ez ditugu bertan behera utziko, inola ere, gure kanpamentuak, gure gobernua, gure Legebiltzarra, gure Ertzaintza, horiek guztiak badirelako nekaezintasunaren eta trebetasun politikoaren egungo emaitzak. 

Euskal herritar arruntak bere historiari buruz ez daki ia ezer. Ez daki euskal lurraldeetan bertoko polizia egon dela beti. Hona inoiz ez direla sartu Gaztelako Anaitasun Santua ezta erregeren alguazilak. Poliziaren agintaritza gailen bezala foralen, miñoien edo mikeleteen gorputz armatuek jardun zutela, diputatu nagusien menpe, betiere bertoko nagusiak zituztela. Guardia Zibila nola sartu zen eta poliziaren lan guztiak nola bereganatu zituzten ere, bertoko poliziak gutxika baztertuz, ez daki jende arruntak. Guardia Zibila industrializazioarekin batera hasi zen sartzen, karlistaden ondoren botere politiko osoa galdurik zenean. Orduan, industria handien sorrerarekin, bertoko poliziak ez ziren behar bezain indartsuak, patroi berrien ustez, gero gordinagoak ziren gizarte gatazkak zapaltzeko. Edozein greba berehala fusilez tiro eginez zanpatzen zuen gorputz militar haren ondoan, hau da, Guardia Zibilaren ondoan, zer ziren, ba, gure foralak? XIX. mendearen hasieran, patroiek kuartelak jarri eta Madrilek guardiak bidaltzen zituen. Nire sorterrian, Guardia Zibilak alde egin zuenean, orain dela gutxi, jabetza erregistroan “Alberdi y Cia”, Epelde eta Larrañaga agertu ziren, mende hasieran herrian zeuden enpresarik handienak, dagoeneko desagertuak.

           Gaur egun, Ertzaintza lortzeak eman digu nekerik handiena, polizia integrala den aldetik; beste erakundeak baino zailago izan da. Kontzertua baino gehiago. Polizia integrala da. Euskal polizia da, informazio, zaintza, eta ikerketa kriminal edo fiskaleko funtzio guztiekin. Polizia judiziala ere bada. Baina epaile batzuek, Garzonek kasu, informaziorako edo beste lan batzuetarako beste polizia batzuk erabiltzen dituzte, eta funtzio politiko eta errepresiboa betetzeko Ertzaintza erabiltzen dute.

           Polizia judiziala, epaileak aginduta eta haren ardurapean diharduen polizia da. Etxebizitza bat hustera behartzeko, droga bahituran hartzeko, abusu lizunetarako, lokal politiko bat ixteko edo manifestazio bat debekatzeko. Hobeto edo okerrago egingo du, baina beti epailearen ardurapean, eta haren agindua eskuan duela. Batasunaren egoitzak Garzonek itxiko ditu, eta ez Ertzaintzako agenteek. Baina ertzainek, eta ez Garzonek, jasoko dituzte Batasunaren erasoak, propaganda politikoa ... eta ETAren tiroak.

            Beti uste izan dut Madril, eta batez ere PP (hain zuzen, kapitan nagusiak eta gobernadore zibilak berriro erabiltzen hasi dena), ez direla baretuko harik eta Guardia Zibila polizia integrala izan arte, eta Ertzaintza antzinako mikelete edo foralen mailara jaitsi arte. Baina ez dut inoiz susmatu hain zuzen ETAk eta Batasunak egoera hori hain pozik mesedetuko zutenik. Izan ere, argi dago: erakunde horietako alderik fanatikoenak eta dogmatikoenak, gutxienez, Ertzaintza desagertzea nahi du. Zorionez, batzuen eta besteen desprestigio kanpainak gorabehera (batzuek Ertzaintzatik bertatik egiten dituztenak), herriak gorputz hau maite du eta berea dela uste du.

           Baina argi daukat Madrilek bere polizia nahi duela hemen, eta ez gurea. Horretarako aurkeztuko duen arrazoirik handiena epaile politikoen aginduak ez betetzea izango da. Estrategia koordinaturik dago. Lagun zorrotz batek atzo esan zidanez, “edo suizidatzen gara, edo hil egingo gaituzte”. Haien agindu maltzurrak bete eta elkar suntsitu, edo horiek ez betetzeagatik txikitu egingo gaituzte, Konstituzioa eskuan dutela. Baina ez zaie hain erraz izango.

 Eta hemen dator Konstituzioaren eta Estatutuaren gaia. Gau eta egun ari dira Aznar eta haren ministroak Konstituzioarekin, Estatutuarekin eta Zuzenbide Estatuarekin denok txunditzen. Hau da, legea betetzearekin. Are gehiago orain, guk estatutua osorik betetzea eta etorkizunerako dituen birtualitateak kontuan izatea planteatu dugunean. Haien oharrei mehatxua darie. Mayorrek berak mehatxua egin zuen, aitortu zuenean Estatutua, Kontzertua, Ertzaintza eta euskal herritarron autonomiako lorpen guztiak EAJri zor zaizkiola, baina EAJ, bere bideari jarraitzen badio, lortutako guztiaren galera erantzule izango dela. Beti mehatxua, Aznarren estilo peto-petoan!

        Hil honetako 12an, Radio Euskadik elkarrizketa egin zion Mayor Orejari, eta berak nahasmenduaren eta zinismoaren antologia osatu zuen. Hauxe esan zuen hitzez hitz: “Baina ez da lege bakar bat ere betetzen. Espainiako Konstituzioa ere ez da betetzen, edo ez artikulu guztietan behintzat. Konstituzioa arau bat da, legeen lege. Estatutua marko bat da, lege bat, eta estatutuaren barruan, egin zen unetik interpretazio ezberdinak zeuden beraren garapenari buruz. Estatutuaren sortzaileak ez zeuden ados nola garatu behar zen, esaterako, Gizarte Segurantzaren gaia. Eta ezberdintasun hauek irauteak ez du esan nahi legea ez denik betetzen. Lege hau hor dago, lege-markoa da, baina ez du esan nahi betetzen denik edo ez. Hor dago. Errealitate bat da, eta neurri handi batean bete egin da. Gero, noski, estatutuaren garapen osoari buruz interpretazio ezberdinak daude, baina horrek ez du esan nahi betetzen ez denik”.

          Interpretazio ezberdinak egin ziren, jakina. Mayor jaunari gomendatzen diot Alderdi Sozialistak orduan estatutua garatzeko egin zuen programa irakurtzeko. Jakingo du beraren berri, eta Aznarrek ere bai, neuk eman bainion eskura, Gobernuko presidente izan baino lehen. Baina ez gaude interpretazioetaz berbetan, betetzeaz baino. Gertatzen dena da Aznarrek gaia blokeatu nahi duela, sarritan erakutsi duenez. Nahikoa dugu Victoria Pregok egin zion elkarrizketa irakurtzea, eta haren aurreko hiru presidenteei egin ziena irakurtzea. Estatutuaren etengabeko urraketa, egitatez eta zuzenbidez.

          Haiek erabakitzen dute noiz bete eta noiz ez. Mayorrek orain dela egun gutxi hauxe esan zuen: “Legea erdizka betetzen saiatzean, Batasunaren abokatuarena eginez, barregarri geldituko da” (EAJ, noski!).

          Espainiako eskuin nazionalistaren harrokeriaren garaian gaude. Botere politiko, ekonomiko eta mediatikoa bildu egin da, erregimen demokratikoetan gertatzen ez den bezala, eta gainera epaileak manipulatu egiten dituzte. Horrek beraien aurrean defentsarik gabe uzten gaitu.

          Demokraziaren erabateko hondamen hau ikusita, egoera hau noiz arte jasango dugun galdetu behar diogu geure buruari. Zalantzarik ez dago abertzale garen aldetik garai latzak direla hauek, eta etorkizun hurbilean gauzak zailagoak izango direla.

          Eusteko garaia da. Batetik, biolentoen aurka, haiek gure kontra egiten badute ere. Inoiz baino gehiago uste dute pistola dela askapenerako tresna bakarra, baina argi dago ETA izan dela Aznarren eskuin nazionalistaren gorakada politikoren arrazoi nagusia. Eta besteen aurrean, ez gara makurtu behar eta geure planteamendu politikoei uko egin, euren neurrira eginiko autonomiaren trukean.

          Baina, kontraerasorako garaia dugu ere, herri honen etorkizuna geuk taxutzeko. Horixe egingo du Lehendakariak datorren astean Legebiltzarrean. Denek, bai PPk, bai PSOEk eta bai ETAk ere, gure egitasmo politikoaren garapena oztopatu eta baldintzatu nahi dute. Hauxe da lanerako daukagun bidea.

          Amaierarako utzi dut hausnarketarik garrantzitsuena: gertatzen ari den guztiau (Batasuna legez kanpo uztea, etab), maiatzaren 13a baino lehenagoko estrategia bera da funtsean. Bigarren bira. Helburua da nazionalismoa Euzkadiko edozein botere eremutik kentzea. Ezin izan zuten gure aurka Estatuaren giza baliabide guztiak, eta bitarteko ekonomiko eta mediatiko guztiak erabiliz. Orain berriro datoz erasoan, indar eta seta berarekin.

Eta gorroto berarekin ere bai. Baina oraingoan, euskal herritarren arteko amorrua eta ezinikusia muturrera eraman nahi dute, eta euren legeak betetzera derrigortu, batez ere lege bereziak. Nire lagun andaluziarrak planteatu zidan aukeraketa: “edo suizidatzen zarete, edo hil egingo zaituztete”. 

Lehenengo bira galdu egin zuten. Bigarrena epe laburrerako eta luzerako planteatu dute. Batzuk izutu egingo dira, eta beste batzuk indarberritu egingo dira. Lehenengo biran, ustez guztien aurka, irabazi egin genuen. Bigarrena ere irabazi egingo dugu, formula erraz batekin: batasuna eta barne indarra.

          Etorkizunari buruz, hona lehendakariaren esaldi bat, guretzat dogma bat dena: “Euskal Herria euskal herritarrek nahi dutena izango da”.

